
[bookmark: _Toc226357143]УДИРТГАЛ
Монгол Улсын Үндсэн хуулийн оршил хэсэг “төрт ёс, түүх, соёлынхоо уламжлалыг нандигнан өвлөх”-ийг эрхэм зорилго болгож, Монгол Улсын Үндсэн хуулийг даяар олноо зарлан тунхаглаж байна.” гэж тунхаглан зарласан.[footnoteRef:1] Төрт ёс, түүх соёлд Үндэсний их баяр наадам багтана.  [1:  Монгол Улсын Үндсэн хууль, Уб, 1992, https://legalinfo.mn/mn/detail?lawId=367 ] 

	Үндэсний их баяр наадам нь Монгол Улсын тусгаар тогтнол, бүрэн эрхт байдал, үндэсний эв нэгдэл, төрт ёс, түүх, соёл, өв уламжлал, зан заншлыг бэлгэдсэн үндэсний уламжлалт баяр бөгөөд 2003 оны 6 дугаар сарын 19-ний өдөр баталсан Үндэсний их баяр наадмын тухай хуулиар баяр наадмыг зохион байгуулах харилцааг хуульчилан зохицуулж,[footnoteRef:2] 2022 онд Үндэсний их баяр наадмын тухай хуулийг шинэчлэн найруулж, сүүлийн 3 жилийн наамдыг тус хуулийн хүрээнд зохион байгуулж байна.[footnoteRef:3] [2:  Үндэсний Их баяр наадмын тухай хууль, Уб, 2003, https://legalinfo.mn/mn/detail?lawId=17  ]  [3:  Үндэсний Их баяр наадмын тухай хууль, Уб, 2015, https://legalinfo.mn/mn/detail?lawId=16530657329231 ] 

	Үндэсний их баяр наадмын хүрээнд үндэсний бөхийн барилдаан, сурын харваа, үндэсний хурдан морины уралдаан, шагайн харвааг зохион байгуулдаг. Үндэсний их баяр наадмын тухай хуулийн 9 дүгээр зүйлийн 9.1 дэх хэсэгт “Улсын баяр наадамд 10 жил тутам Их Монгол Улс байгуулагдсаны болон Ардын хувьсгалын тэгш ойг давхцуулан 1024 бөх, бусад баяр наадамд 512 бөх барилдана.” гэж заасан. 
	Уг заалтын хэрэгжилтийн үр дагаварт хийсэн дүгнэлтээр “2022 оны ҮИБНтХ-ийн 9 дүгээр зүйлийн 9.1-д Улсын баяр наадамд 10 жил тутам Их Монгол Улс байгуулагдсаны болон Ардын хувьсгалын тэгш ойг давхцуулан 1024 бөх барилдахаар хуульчилсан. Энэ нь сүүлийн 80, 85, 90, 95,100 жилийн Үндэсний их баяр наадмаар 1024 хүчтэй барилдсан уламжлалаас ялгаатай зохицуулалт болжээ. Үүнийг үндэсний бөхийн цолны үнэлэмжийг дээшлүүлэх зорилготой хэмээн тайлбарласан. Гэвч, үндэсний бөхийн цаашдын хөгжил, шинэ цолтон төрөх боломжийг хязгаарласан өндөр босго, түүнд тулгуурласан нутаг усаар талцах, авлига, хээл хахуулын эрсдлээс үүдэж 10 жилээс богино хугацаанд 1024 бөх барилдуулах практик шаардлага үүсэж байна. Иймд, ҮИБНтХ-ийн 9 дүгээр зүйлийн 9.1-д “Улсын баяр наадамд 10 жил тутам” гэх хугацааг багасгах нь зүйтэй” гэжээ.[footnoteRef:4] Энэхүү судалгааны дүгнэлтэд үндэслэж Үндэсний Их баяр наадмын тухай хууль болон түүнийг дагаж мөрдөх журмын тухай хуульд нэмэлт, өөрчлөлт оруулах тухай хуулийн төслийг боловсруулсан.  [4:  Үндэсний баяр наадмын тухай хуулийн зарим зүйл заалтын хэрэгжилтийн үр дагаварт хийсэн үнэлгээ, Уб, 2025, 23 дахь тал] 

	Энэхүү судалгааны зорилго нь Засгийн газрын 2016 оны 59 дүгээр тогтоолын 3 дугаар хавсралтаар баталсан “Хуулийн төслийн үр нөлөөг үнэлэх аргачлал /цаашид “Аргачлал” гэх/”-ын дагуу Үндэсний Их баяр наадмын тухай хууль болон түүнийг дагаж мөрдөх журмын тухай хуульд нэмэлт, өөрчлөлт оруулах тухай хуулийн төслийн үр нөлөөг тус тус үнэлэхэд оршино. Ийнхүү үнэлэхдээ “Үндэсний Их баяр наадмын тухай хууль болон түүнийг дагаж мөрдөх журмын тухай хуульд нэмэлт, өөрчлөлт оруулах тухай хуулийн төслийн зохицуулалт, агуулга нь зорилгодоо хүрэх, хэрэгжих боломжтой, зохистойгоор тодорхойлогдсон эсэхэд үнэлэлт, дүгнэлт өгсөн болно. Үндэсний Их баяр наадмын тухай хууль болон түүнийг дагаж мөрдөх журмын тухай хуульд нэмэлт, өөрчлөлт оруулах тухай хуулийн төслийн үр нөлөөг үнэлэх ажиллагааг аргачлалд заасны дагуу дараах үе шаттайгаар үнэллээ. Үүнд:
1. Шалгуур үзүүлэлтийг сонгох;
2. Журмын төслөөс үр нөлөө тооцох хэсгээ сонгох;
3. Урьдчилан сонгосон шалгуур үзүүлэлтэд тохирох шалгах хэрэгслийн дагуу үр нөлөөг тооцох;
4. Үр дүнг үнэлэх, зөвлөмж өгөх.




[bookmark: _Toc226357144]НЭГ.ШАЛГУУР ҮЗҮҮЛЭЛТИЙГ СОНГОСОН БАЙДАЛ, ҮНДЭСЛЭЛ
	Хуулийн төслийн үр нөлөөний үнэлгээг тооцохдоо хуулийн төслийн зорилго, хамрах хүрээ, зохицуулах асуудалтай уялдуулан, аргачлалд дурдсан дараах 4 шалгуур үзүүлэлтийг сонгосон болно.
1. Зорилгод хүрэх байдал
2. Практикт хэрэгжих боломж
3. Харилцан уялдаа
Эдгээр шалгуур үзүүлэлтийг сонгохдоо дараах үндэслэлийг харгалзан үзсэн. Тухайлбал, 
1. Үндэсний их баяр наадмын тухай хууль болон түүнийг дагаж мөрдөх журмын тухай хуульд нэмэлт өөрчлөлт оруулах хуулийн төсөл нь одоо хүчин төгөлдөр байгаа хуулийн хийдэл, зөрчлийг арилгаж, зорилгодоо хүрэх боломжтой эсэх;
2. Үндэсний Их баяр наадмын тухай хууль болон түүнийг дагаж мөрдөх журмын тухай хуульд нэмэлт, өөрчлөлт оруулах тухай хуулийн төсөл практикт хэрэгжих боломжтой эсэх;
3. Хуулийн төслийн зүйл, заалт нь өөр хоорондоо болон бусад хүчин төгөлдөр үйлчилж буй хууль тогтоомжтой нийцсэн эсэх, мөн төрийн байгууллагын чиг үүрэг нь давхардсан, зөрчилдсөн, зохистойгоор зохицуулагдсан эсэх зэргийг шалгах  болно. 

[bookmark: _Toc226357145]ХОЁР.ХУУЛИЙН ТӨСЛӨӨС ҮР НӨЛӨӨГ НЬ ТООЦОХ ХЭСГЭЭ ТОГТООСОН БАЙДАЛ
	Энэхүү хэсэгт уг хуулийн төслөөс үр нөлөөг нь үнэлэх хэсгийг тогтоож, сонгосон шалгуур үзүүлэлтийн хүрээнд холбогдох зүйл, заалтыг сонгоно. Энэхүү зүйл заалтыг сонгохдоо хууль зүйн хувьд шууд үр дагавар үүсгэж байгаа голлох ач холбогдол бүхий заалтуудыг сонгож авлаа. Өөрөөр хэлбэл, тухайн төслийн үр нөлөөг үнэлэхдээ цаг хугацаа, зардал хэмнэх үүднээс хуулийн төсөлд шинээр орж буй, голлох ач холбогдол бүхий заалтыг сонгож үр нөлөө үнэлнэ. 
	Ингээд сонгосон шалгуур үзүүлэлтийн дагуу хуулийн төслөөс үр нөлөөг нь тооцох хэсгээ тогтоосон байдлыг шалгуур үзүүлэлт бүрээр тус бүрд нь авч үзье.
[bookmark: _Toc226357146]2.1. “Зорилгод хүрэх байдал” шалгуур үзүүлэлтийн хүрээнд хуулийн төслөөс үр нөлөөг нь тооцох хэсгээ тогтоосон байдал
	“Зорилгод хүрэх байдал” гэсэн шалгуур үзүүлэлтээр хууль тогтоомжийн төслийн зохицуулалтыг шалгаж, үр нөлөөг нь үнэлэх бол тухайн төслөөр тавьсан зорилгод хүрэхэд чиглэгдсэн эсхүл түүнийг тодорхой илэрхийлж чадахуйц зүйл, заалтыг сонгоно. Үүний тулд тухайн төслийн үзэл баримтлалтай сайтар танилцаж, хууль тогтоомжийн төсөл боловсруулах болсон үндэслэл, шаардлагыг хэрхэн тодорхойлсон, энэхүү үндэслэл, шаардлага нь зорилгыг хэрхэн илэрхийлж байгаа эсэхийг судалдаг. 
	Иймд хуулийн төслөөс дээрх асуудлын дагуу зорилгодоо хүрсэн эсэхийг “зорилгод хүрэх байдал”-ын үр нөлөөг тооцно. Үүнд:
[bookmark: _Toc226357166]Хүснэгт 1.Зорилгод хүрэх байдал шалгуур үзүүлэлтийн хүрээнд хуулийн төслийн үр нөлөөг тооцох хэсгээ сонгосон байдал 
	№
	Зорилгод хүрэх байдал
	Сонгосон зүйл заалт

	1. 
	Хуулийн төслийн гарчиг, бүтэц төслийн агуулгыг товч тодорхой илэрхийлсэн эсэх
	Гарчиг, бүтэц

	2. 
	Хуулийн төсөлд тусгагдсан зохицуулалтууд нь одоо хүчин төгөлдөр байгаа хуулийн хийдэл, зөрчлийг арилгаж, зорилгодоо хүрэх боломжтой эсэх
	Хуулийн төслийг бүхэлд нь



[bookmark: _Toc226357147]2.2. “Практикт хэрэгжих боломж” шалгуур үзүүлэлтийн хүрээнд хуулийн төслөөс үр нөлөөг нь тооцох хэсгээ тогтоосон байдал
“Практикт хэрэгжих боломж” шалгуур үзүүлэлтийг сонгон авсан тохиолдолд тухайн хууль тогтоомжийн төслөөр шинээр бий болгож байгаа чиг үүрэг, эрх хэмжээ, бүрэн эрхийг хэрэгжүүлэхтэй холбоотой зохицуулалтыг сонгон авдаг. Тус шалгуур үзүүлэлтийн хүрээнд дараах агуулгын хүрээнд зохицуулалтуудыг сонгон “Практикт хэрэгжих боломж” гэх шалгуурын үр нөлөөг тооцсон болно.
[bookmark: _Toc226357167]Хүснэгт 2.Практик хэрэгжих байдал шалгуур үзүүлэлтийн хүрээнд хуулийн төслийн үр нөлөөг тооцох хэсгээ сонгосон байдал
	№
	Практикт хэрэгжих боломж
	Сонгосон зүйл заалт

	1. 
	Үндэсний их баяр наадмын тухай хууль болон түүнийг дагаж мөрдөх журмын тухай хуульд нэмэлт өөрчлөлт оруулах хуулийн төслийн зохицуулалт нь практикт хэрэгжих боломжтой эсэх
	Хуулийн төсөл бүхэлдээ


[bookmark: _Toc226357148]2.3. “Харилцан уялдаа” шалгуур үзүүлэлтийн хүрээнд хуулийн төслөөс үр нөлөөг нь тооцох хэсгээ тогтоосон байдал
	“Харилцан уялдаа” шалгуур үзүүлэлтийн хүрээнд хууль тогтоомжийн төслийн үр нөлөөг үнэлэх стандарт асуултуудад хариулах замаар зохицуулалт нэг бүрийн уялдаа холбоог шалгах учраас шалгах хэсгээ сонгохдоо хуулийн төслийн тодорхой заалт, зохицуулалтыг бус тухайн төслийг бүхэлд нь сонгох нь зүйтэй. Өөрөөр хэлбэл, харилцан уялдаа гэсэн шалгуур үзүүлэлтийн хүрээнд бид тухайн зохицуулалт нэг  бүрийн уялдаа холбоо, бусад хуультай нийцтэй байдлыг шалгадаг. Тус хуулийн төслийн хүрээнд сангийн талаарх төрийн байгууллагуудын бүрэн эрхтэй холбоотой зохицуулалтыг шалгуур үзүүлэлтийн дагуу үнэлэх нь ач холбогдолтой гэж үзлээ.
[bookmark: _Toc226357168]Хүснэгт 3.Харилцан уялдаа шалгуур үзүүлэлтийн хүрээнд хуулийн төслийн үр нөлөөг тооцох хэсгээ сонгосон байдал. 
	№
	Харилцан уялдаа
	Сонгосон зүйл заалт

	1. 
	Үндэсний их баяр наадмын тухай хууль болон түүнийг дагаж мөрдөх журмын тухай хуульд нэмэлт өөрчлөлт оруулах хуулийн төслийн зохицуулалт харилцан уялдаатай эсэх 
	Хуулийн төсөл бүхэлдээ


 
[bookmark: _Toc226357149]ГУРАВ.ШАЛГУУР ҮЗҮҮЛЭЛТЭД ТОХИРОХ ШАЛГАХ ХЭРЭГСЛИЙН ДАГУУ ХУУЛИЙН ТӨСЛИЙН ҮР НӨЛӨӨГ ҮНЭЛСЭН БАЙДАЛ
	Тохирох шалгах хэрэгсэл нь урьдчилан тогтоосон шалгуур үзүүлэлтээс шалтгаалан харилцан адилгүй байх бөгөөд шалгуур үзүүлэлт тус бүрд нийцсэн дараах шалгах хэрэгслийн дагуу үнэлгээ өгөхөөр тогтлоо. 
[bookmark: _Toc226357169]Хүснэгт 4.Шалгуур үзүүлэлт болон түүнд тохирох шалгах хэрэгсэл
	Шалгуур үзүүлэлт
	Тохирох шалгах хэрэгсэл

	Зорилгод хүрэх байдал
	Зорилгод дүн шинжилгээ хийх

	Практикт хэрэгжих боломж
	Практикт турших

	Хүлээн зөвшөөрөгдөх байдал
	Хүлээн зөвшөөрөгдөх байдлын судалгаа хийх

	Харилцан уялдаа
	Хуулийн төслийн уялдаа холбоог шалгах


Өмнөх үе шатуудад журмын төслийн үр нөлөөг үнэлэх шалгуур үзүүлэлтийг сонгож, үр нөлөөг үнэлэх хэсгийг тогтсон тул тэдгээрт тохирох шалгах хэрэгслийг дараах байдлаар харуулав.
[bookmark: _Toc226357170]Хүснэгт 5.Төслийн ү р нөлөөг үнэлэх хэсэг ба түүнд тохирох шалгах хэрэгсэл
	№
	Шалгуур үзүүлэлт
	Үр нөлөөг үнэлэх хэсэг
	Тохирох шалгах хэрэгсэл

	1. 
	Зорилгод хүрэх байдал
	Хуулийн төслийг бүхэлд нь
	Үндсэн хуулийн холбогдох зохицуулалтын зорилго, үзэл баримтлал болон тус хуулийн хуулийн төслийн холбогдох зохицуулалтын зорилго, үзэл баримтлалд дүн шинжилгээ хийх

	2. 
	Практикт хэрэгжих боломж
	Хуулийн төслийг бүхэлд нь
	Практикт хэрэгжих байдлыг баримт, бичигт дүн шинжилгээ хийх замаар хэрэгжих эсэхийг судлах

	3. 
	Хүлээн зөвшөөрөгдөх байдал
	Хуулийн төслийг бүхэлд нь
	Хүлээн зөвшөөрөгдөх байдлын судалгаа хийх асуудлын хүрээнд баримт бичгийн судалгаа хийж дүгнэх

	4. 
	Харилцан уялдаа
	Хуулийн төслийг бүхэлд нь
	Харилцан уялдааг судлах, ингэхдээ сантай холбоотой төрийн байгууллагын байгууллагын бүрэн эрхэд дүн шинжилгээ хийх


	Дээрх урьдчилан сонгосон шалгуур үзүүлэлтэд тохирсон шалгах хэрэгслийн дагуу хуулийн төслийн үр нөлөөг дараах байдлаар үнэлэв.


[bookmark: _Toc226357150]3.1. “Зорилгод хүрэх байдал” шалгуур үзүүлэлтээр үнэлсэн байдал
	“Зорилгод хүрэх байдал”-ыг үнэлэхдээ хуулийн төсөл нь хэрэгцээ, шаардлагад нийцсэн эсэх, хуулийг батлан хэрэгжүүлснээр хүрэх үр дүн тодорхой байдлаар томьёологдож чадсан эсэхийг тухайн хуулийн төсөл, дээд эрэмбийн хуулийн үзэл баримтлал, түүний агуулгыг хуулийн төслийн үр нөлөөг үнэлж буй зохицуулалттай харьцуулан дүн шинжилгээ хийдэг. Энэ хүрээнд хуулийн төслийн зорилго буюу 1.1 дэх хэсэг болон хуулийн төслийн зохицуулалтад бүхэлд нь дүн шинжилгээ хийнэ.
Хуулийн төслийн гарчиг нь зорилт, агуулгаа дутуу илэрхийлж байгаа талаар өмнөх хэсэгт дурдсан билээ. Энэхүү хэсэгт хуулийн төслийн зорилт болон зарчимд дүн шинжилгээ хийх юм. Ингэхдээ хуулиар зохицуулахыг зорьж буй харилцаа тухайн салбар эрх зүйн зорилго, зарчим, олон улсын гэрээ, конвенцод заасан агуулгад нийцэж буй эсэхийг авч үзье. 
[bookmark: _Toc226357171]Хүснэгт 6.Зорилгод хүрэх байдал шалгуур үзүүлэлтийн хүрээнд үнэлсэн зүйл, хэсэг, заалт
	Үнэлэх зүйл, хэсэг заалт
	1 дүгээр зүйл.Үндэсний их баяр наадмын тухай хуулийн 9 дүгээр зүйлд доор дурдсан агуулгатай 9.5 дахь хэсэг нэмсүгэй.
“9.5.Монгол Улсын Улсын Ерөнхийлөгч энэ хуулийн 9.1-д заасан хугацаанаас үл хамаарч Их Монгол Улс байгуулагдсаны тэгш ойг тохиолдуулан 1024 бөх барилдуулах шийдвэрийг тухай бүр гаргаж болно.” 
2 дугаар зүйл.Үндэсний их баяр наадмын тухай хуулийн 9 дүгээр зүйлийн 9.5 дахь хэсгийн “аймгийн начин,” гэсний дараа “зургаа давсан бөхөд аймгийн харцага” гэж нэмсүгэй.
3 дугаар зүйл.Үндэсний их баяр наадмын тухай хуулийн 9 дүгээр зүйлийн 9.1 дэх хэсгийн “Улсын баяр наадамд” гэснийг “Энэ хуульд өөрөөр заагаагүй бол улсын баяр наадамд” гэж, мөн зүйлийн 9.5 дахь хэсгийн “128 хүртэлх бөх” гэснийг “256 хүртэлх бөх” гэж, “256 хүртэлх бөх” гэснийг “512 хүртэлх бөх” гэж, мөн зүйлийн 9.6 дахь хэсгийн “64 хүртэлх бөх” гэснийг “128 хүртэлх бөх” гэж, мөн зүйлийн 9.5, 9.6, 9.7, 9.8, 9.9 дэх хэсгийг дугаарыг “9.6, 9.7, 9.8, 9.9, 9.10” гэж өөрчилсүгэй. 


2022 онд Үндэсний Их баяр наадмын тухай хуулийн шинэчилсэн найруулгыг баталсан бөгөөд уг хуулийн зорилт нь Үндэсний их баяр наадмыг улс орон даяар тэмдэглэн өнгөрүүлэх, Үндэсний их баяр наадмын хүрээнд үндэсний бөхийн барилдаан, сурын харваа, үндэсний хурдан морины уралдаан, шагайн харвааг зохион байгуулах, цол, чимэг олгохтой холбогдсон харилцааг зохицуулахад оршино гэжээ.[footnoteRef:5] [5:  Үндэсний их баяр наадмын тухай хууль, Уб, 2022, https://legalinfo.mn/mn/detail?lawId=16530657329231] 

Харин энэ удаагийн Үндэсний Их баяр наадмын тухай хуульд нэмэлт, өөрчлөлт оруулах тухай хуулийн төсөл болон түүнийг дагаж мөрдөх журмын тухай хуульд нэмэлт, өөрчлөлт оруулах хуулиар төслөөр Нэгдүгээрт, 10 жил тутам 1024 бөх барилдах зохицуулалтыг өөрчлөх, Хоёрдугаарт, аймгийн наадамд зургаа давсан бөхөд “аймгийн харцага” цол өгөх зохицуулалтыг хуульчлах, Гуравдугаарт, аймгийн наадамд 256 бөх, тэгш ойн жил 512 бөх сумын наадамд 128 бөх барилдах эрх зүйн орчныг бүрдүүлсэн.
Эдгээр зохицуулалт нь Монгол Улсын Үндсэн хуулийн оршилд “төрт ёс, түүх, соёлынхоо уламжлалыг нандигнан өвлөж” гэж, Долдугаар зүйлийн 1 дэх хэсэгт “Монголын ард түмний түүх, соёлын дурсгалт зүйл, шинжлэх ухаан, оюуны өв төрийн хамгаалалтад байна”, Гучдугаар зүйлийн 1 дэх хэсэгт “Монгол Улсын Ерөнхийлөгч бол төрийн тэргүүн, Монголын ард түмний эв нэгдлийг илэрхийлэгч мөн.” гэж, Гучин гуравдугаар зүйлийн 1 дэх хэсгийн 7 дахь заалт “улсын цол, цэргийн дээд цол хүртээх, одон, медалиар шагнах;” гэж Ерөнхийлөгчийн үндсэн бүрэн эрх, мөн зүйлийн 4 дэх хэсэгт “Ерөнхийлөгчид тодорхой бүрэн эрхийг зөвхөн энэ зүйлд заасан хүрээнд хуулиар олгож болно.” гэж заасантай нийцэж байгаа болно. 
Харин Үндэсний Их баяр наадмын тухай хуулийн 9 дүгээр зүйлийн 9.9-д цэргийн наадамд зургаа давсан бөхөд цэргийн харцага цол олгох бол 9 дүгээр зүйлийн 9.5-д аймгийн наадамд зургаа давсан бөхөд ямар цол олгохыг хуульчилаагүй байна. 2003 оны Үндэсний Их баяр наадмын тухай хуулийн 7 дугаар зүйлийн 7.4-д “...зургаа давсан бөхөд аймгийн харцага, долоо давсан бөхөд аймгийн заан, найм давсан бөхөд аймгийн арслан цол олгоно...” гэж заасан байжээ. Иймд, 2022 оны Үндэсний Их баяр наадмын тухай хуулийн 9 дүгээр зүйлийн 9.5-д “зургаа давсан бөхөд аймгийн харцага бол” гэдэг өөрчлөлтийг оруулах байдлаар эрх зүйн хийдлийг өөрчилж нь тус хуулийн цол, чимэг олгох зорилготой нийцэж байна. 
Түүнчлэн, Үндэсний бөхийн сонирхон хичээллэж буй хүүхэд, залуучуудын тоо тогтмол өсөж байгаа тул аймгийн баяр наадамд 16 насанд хүрсэн 128 хүртэлх бөх, аймгийн тэгш ойн баяр наадамд 256 хүртэлх бөх, сумын наадамд 64 хүртэлх бөх барилдуулахаар хуульчилсан байдаг. Энэхүү барилдах бөхийн тоог багаар тогтоосон нь үндэсний бөхийн спортоор хичээллэж буй хүүхэд, залуучуудын үндэсний их баяр наадмаар бүртгүүлж чадахгүй үлдэх, хасагдах, бүртгэл дагасан авлига, ашиг сонирхол, талцал, ялгаварлал гарах нэг шалтгаан болж байна.  Иймд, үндэсний бөхөөр сонирхон хичээлэж буй залуучуудыг аймгийн болон сумын наадамд барилдуулах, түүнийг дагасан авлиги, ашиг сонирхол, жалга довны талцалыг арилгах нь үүднээс аймгийн наадамд 256 бөх, тэгш ойн жил 512 бөх сумын наадамд 128 бөх барилдах эрх зүйн орчныг бүрдүүлэхээр хуулийн төсөлд оруулжээ. Энэ нь Монгол Улсын Үндсэн хуулийн оршилд “төрт ёс, түүх, соёлынхоо уламжлалыг нандигнан өвлөж” гэж, Долдугаар зүйлийн 1 дэх хэсэгт “Монголын ард түмний түүх, соёлын дурсгалт зүйл, шинжлэх ухаан, оюуны өв төрийн хамгаалалтад байна”, Үндэсний Их баяр наадмын тухай хуулийн зорилтод “улс орон даяар тэмдэглэн өнгөрүүлэх” зорилттой тус тус нийцэж байна.


[bookmark: _Toc226357151]3.2. “Практикт хэрэгжих боломж” шалгуур үзүүлэлтээр үнэлсэн байдал
“Практикт хэрэгжих боломж” шалгуур үзүүлэлтийн хүрээнд тухайн хууль тогтоомжийн төслийн зохицуулалт нь тодорхой тохиолдолд үйлчлэх, бодит байдал дээр хэрэгжих эсэхийг үнэлнэ. Энэхүү хүрээнд Хуулийн төслийн 6 дугаар зүйл, 7-15 дугаар зүйл, Аравдугаар бүлэгт заасан зохицуулалтад баримтын судалгааны аргад тулгуурлан дүн шинжилгээ хийлээ.
[bookmark: _Toc226357172]Хүснэгт 7.Практик хэрэгжих боломж шалгуур үзүүлэтийн хүрээнд үнэлсэн зүйл, хэсэг, заалт
	Үнэлэх зүйл, хэсэг заалт
	1 дүгээр зүйл.Үндэсний их баяр наадмын тухай хуулийн 9 дүгээр зүйлд доор дурдсан агуулгатай 9.5 дахь хэсэг нэмсүгэй.
“9.5.Монгол Улсын Улсын Ерөнхийлөгч энэ хуулийн 9.1-д заасан хугацаанаас үл хамаарч Их Монгол Улс байгуулагдсаны тэгш ойг тохиолдуулан 1024 бөх барилдуулах шийдвэрийг тухай бүр гаргаж болно.” 



Үндэсний их  баяр наадмын тухай хуульд оруулах нэмэлт, өөрчлөлтөөр Их Монгол Улсын байгуулагдсаны болон Ардын хувьсгалын тэгш ойн жилийг тэмдэглэж зорилгоор 10 жил тутам барилдах 1024 бөхийн одоогийн зохицуулалтыг хэвээр үлдээж. Харин Монгол Улсын Улсын ерөнхийлөгчийн 10 жилийн хугацааг үл хамааран Их Монгол Улс байгуулагдсаны тэгш ойг тохиолдуулан 1024 бөх барилдуулах шийдвэрийг тухай бүр гаргаж болно гэжээ. Энэ нь 1024 бөх барилдах хугацааг 10 жилээс бага байх эрх зүйн орчныг бүрдүүлэх давуу талтай. 
Гэвч Ерөнхийлөгчид Их Монгол Улс байгуулагдсаны тэгш ой тохиосон жил 1024 бөх барилдуулах зарлиг гаргах бөгөөд Их Монгол Улс байгуулагдсаны тэгш ой тохиосон ч Ерөнхийлөгч зарлиг гаргаагүй тохиолдолд 1024 бөх барилдахгүй байх сөрөг дагавартайг байгааг анхаарах нь зүйтэй.
Нэг талаас Үндэсний Их баяр наадмын тухай хуулийн хэрэгжилтийн үр дагаварт хийсэн судалгаанд 1024 бөхийг 5 жил тутам барилдахад үүсэх гол эрсдлийг бөхийн тоонд бус, олгогдож буй цолонд байгаа талаар дурдсан. Ялангуяа нэг түрүүлээд арслан цол, арслан цолтон үзүүлээд аварга цолтой эрсдэлтэй талаар дараах үндэслэлийг дэвшүүлжээ. Үүнд:
 Ардын хувьсгалын тэгш ойн жилүүдээр 1024 бөх барилдах үед цолны асуудал үүсдэг. Учир нь 1024 бөх барилдах үед 10 даваа гардаг бөгөөд энэ нь аварга төрөх боломжийг бүрдүүлдэг.  Жишээлбэл, 2006 оны Их Монгол улсын 800, Ардын хувьсгалын 85 ойн үндэсний их баяр наадмаар Улсын гарьд Д.Сумъяабазар 10 даван түрүүлж Улсын аварга цол, 2011 оны Тулгар төрийн 2220, Их Монгол улсын 805, ардын хувьсгалын 90 жилийн ой, үндэсний их баяр наадмаар Улсын харцага С.Мөнхбат 10 даван түрүүлж Улсын аварга цол, 2016 оны Тулгар төрийн 2225, Их Монгол улсын 810, ардын хувьсгалын 95 жилийн ой, үндэсний их баяр наадмаар Улсын заан Ч.Санжаадамба 10 даван түрүүлж Улсын аварга цол, 2021 оны Тулгар төрийн 2230, 2231, Их Монгол Улсын 815, 816, Үндэсний эрх чөлөө, тусгаар тогтнолоо сэргээн мандуулсны 110, 111, Ардын хувьсгалын 100, 101 жилийн ой, Үндэсний их баяр наадамд Улсын харцага О.Хангай 10 даван түрүүлж Улсын аварга цолыг тус тус хүртсэн.Үүнээс 1024 бөх барилдсан 2006, 2011, 2016, 2021 оны Үндэсний их баяр наадмаар 4 өөр бөх анх удаа түрүүлэн улсын аварга цолтой болсныг харж болно.
	Түүнчлэн 2022 оны ҮИБНтХ-ийн 9 дүгээр зүйлийн 9.3.9-д ес даван түрүүлсэн улсын арслан цолтой бөх ес даван үзүүрлэсэн бол улсын аварга гэж заасан.  Энэ нэг талаас хоёр түрүүлж аварга болохтой нийцэхгүй байгаа бөгөөд нөгөө талаас үзүүрлээд аварга болох боломжийг бүрдүүлж байна. 
Өөрөөр хэлбэл, тус хуулийн 9 дүгээр зүйлийн 9.3.6.улсын арслан цолтой бөх ес даван түрүүлбэл улсын аварга болохоор хуульчилсан бөгөөд энэ нь аварга болоход 9*2=18 даваа авахыг шаардаж байна. Харин 1024 бөх барилдах дээрх агуулга хөндөгдөх бөгөөд 9+1=10 даваагаар аварга болох боломжийг бүрдүүлж байх төдийгүй одоогоор барилдаж буй Энхтүвшингийн Батмагнай, Рэнцэнбямбын Пүрэвдагва, Баярсайханы Орхонбаяр, Энхтөгсийн Оюунболд, Цэдэнсодномын Бямба-Отгон, Цэдэвийн Содномдорж зэрэг Улсын арслангуудын хувьд 9 даван үзүүлээд “аварга авах” авах боломжийг бүрдүүлж байна. Дээрхээс дүгнэн үзвэл, 1024 бөх барилдах нь нэг түрүүлээд аварга цолтон төрөх, улсын арслан цолтоны хувьд үзүүлээд аварга цолтон төрөх нөхцөлийг бүрдүүлж байна.[footnoteRef:6] [6:  Үндэсний Их баяр наадмын тухай хуулийн зарим зүйл заалтын хэрэгжилтийн үр дагаварт хийсэн үнэлгээ, Уб, 2026, 19 дэх тал ] 

Үүнээс бусдаар 1024 бөхийг 5 жил тутамд барилдуулах нь үндэсний бөхийн цаашдын хөгжил, шинэ цолтон төрөх боломжийг хязгаарласан өндөр босгыг бууруулж,  түүнд тулгуурласан нутаг усаар талцах, авлига, хээл хахуулын эрсдлээс урьдчилсан сэргийлэх давуу талтай. 
Нөгөө талаас Үндэсний их баяр наадмын тухай хуульд нэмэлт, өөрчлөлт оруулж буй хуулийн төслийн зохицуулалт нь 5 жил тутамд 1024 бөх барилдах нөхцөлийг үүсгэж байна. Жишээлбэл, Манай Улсын хувьд 2006 оны Их Монгол Улс байгуулагдсаны ойг тэмдэглэж эхлэсэн бөгөөд сүүлийн 20 жилийн хугацаанд Их Монгол Улс байгуулагдсаны ойг тэмдэглэн өнгөрүүлж байна. 
[bookmark: _Toc226357173]Хүснэгт 8.Их Монгол Улс байгуулагдсаны тэгш ой болон Ардын хувьсгалын тэгш ойн жилүүдийг тэмдэглэх зөрүү
	он
	Их Монгол Улс байгуулагдсан ой
	Ардын хувьсгалын ой
	Зөрүү

	2006
	Их Монгол Улс байгуулагдсан ой 800 жил 
	Ардын хувьсгалын ой 85 жил 
	5

	2011
	Их Монгол Улс байгуулагдсан ой 805 жил 
	Ардын хувьсгалын ой 90 жил 
	5

	2016
	Их Монгол Улс байгуулагдсан ой 810 жил 
	Ардын хувьсгалын ой 95 жил 
	5

	2021
	Их Монгол Улс байгуулагдсан ой 815жил 
	Ардын хувьсгалын ой 100 жил 
	5

	2026
	Их Монгол Улс байгуулагдсан ой 820 жил 
	Ардын хувьсгалын ой 105 жил 
	5

	2031
	Их Монгол Улс байгуулагдсан ой 825 жил 
	Ардын хувьсгалын ой 110 жил 
	5

	2036
	Их Монгол Улс байгуулагдсан ой 830 жил 
	Ардын хувьсгалын ой 115 жил 
	5

	2041
	Их Монгол Улс байгуулагдсан ой 835 жил 
	Ардын хувьсгалын ой 120 жил 
	5

	2046
	Их Монгол Улс байгуулагдсан ой 840 жил 
	Ардын хувьсгалын ой 125 жил 
	5

	2051
	Их Монгол Улс байгуулагдсан ой 845 жил 
	Ардын хувьсгалын ой 130 жил 
	5

	Гэх мэт 
	...
	...
	5


Дээрх хүснэгтээс үзвэл Их Монгол Улс болон Ардын хувьсгалын тэгш ойн хооронд 5 жилийн зөрүү үүсэж байна. Энэ ч утгаараа 2026, 2036, 2046 зэрэг онуудын Их Монгол Улс байгуулагдсан тэгш ойн жилүүдээр Ерөнхийлөгч зарлиг гаргаж 1024 бөх барилдуулах бол 2031, 2041, 2051 онуудад Үндэсний Их баяр наамдын тухай хуулийн 9 дүгээр зүйлийн 9.1 дэх зохицуулалтааар 1024 бөх барилдахаар байна. 
Дүгнэвэл Үндэсний баяр наадмын тухай хуульд оруулах нэмэлт, өөрчлөлтийг практикт хэрэгжүүлэх боломжтой бөгөөд одоогийн нэмэлт, өөрчлөлтийг практик хэрэгжүүлэхэд хялбар болгох үүднээс Үндэсний их баяр наадамд 1024 бөх барилдах хугацааг 5 жил байдлаар өөрчлөх саналыг гаргаж байна. Ингэснээр Ерөнхийлөгч 2026, 2036, 2046 зэрэг онуудын Их Монгол Улс байгуулагдсан тэгш ойн жилүүдээр Ерөнхийлөгч зарлиг гаргах шаардлага үүсэхгүй. Мөн 1024 бөх барилдсан жил улсын арслан цолноос бага цолтой бөх нэг түрүүлээд аварга болох, арслан цолтон үзүүрлээд аварга цолтон болох зохицуулалтыг өөрчлөх саналыг дэвшүүлж байна.  Энэ нь үндэсний бөхийн дээд цолны үнэ, цэнийг хадгалах ач холбогдолтой.



[bookmark: _Toc226357152]3.3. “Харилцан уялдаа” шалгуур үзүүлэлтээр үнэлсэн байдал
“Харилцан уялдаа шалгуур” шалгуур үзүүлэлтийн хүрээнд тухайн хууль тогтоомжийн төслийн зохицуулалтын уялдаа холбоо, бусад хуультай нийцэж буйд баримтын судалгааны аргад тулгуурлан дүн шинжилгээ хийлээ. 
[bookmark: _Toc226357153]3.3.1.Үндэсний Их баяр наадмын тухай хуульд нэмэлт, өөрчлөлт оруулах хуулийн төслийн харилцан уялдаа 
[bookmark: _Toc226357174]Хүснэгт 9.Харилцан уялдаа шалгуур үзүүлэлтийн хүрээнд үнэлсэн зүйл, хэсэг, заалт 
	Үнэлэх зүйл, хэсэг заалт
Үндэсний Их баяр наадмын тухай хуульд нэмэлт өөрчлөлт оруулах хуулийн төсөл 
	2 дугаар зүйл.Үндэсний их баяр наадмын тухай хуулийн 9 дүгээр зүйлийн 9.5 дахь хэсгийн “аймгийн начин,” гэсний дараа “зургаа давсан бөхөд аймгийн харцага” гэж нэмсүгэй.



Үндэсний Их баяр наамдын тухай хуулийн 9 дүгээр зүйлийн 9.5-д Аймгийн баяр наадамд 16 насанд хүрсэн 128 хүртэлх бөх барилдах бөгөөд тав давсан бөхөд аймгийн начин, үзүүрлэсэн бөхөд аймгийн заан, түрүүлсэн бөхөд аймгийн арслан цол олгоно. Аймгийн тэгш ойн баяр наадамд 256 хүртэлх бөх барилдаж болно гэж заасан.[footnoteRef:7] Мөн хуулийн 9 дүгээр зүйлийн 9.9-д Бүх цэргийн баяр наадмыг жилд нэг удаа Засгийн газрын шийдвэрээр 256 хүртэлх бөх барилдуулахаар зохион байгуулж болно. Бүх цэргийн баяр наадамд олгох цолыг аймгийн баяр наадамтай адилтган тав давсан бөхөд цэргийн начин, зургаа давсан бөхөд цэргийн харцага, үзүүрлэсэн бөхөд цэргийн заан, түрүүлсэн бөхөд цэргийн арслан цолыг батлан хамгаалах асуудал эрхэлсэн Засгийн газрын гишүүн олгоно гэжээ.[footnoteRef:8] [7:  Үндэсний Их баяр наадмын тухай хууль, Уб, 2022, https://legalinfo.mn/mn/detail?lawId=16530657329231]  [8:  Мөн тэнд ] 

Эдгээр зохицуулалтыг харьцуулсан үзвэл, 9 дүгээр зүйлийн 9.9-д цэргийн наадамд зургаа давсан бөхөд цэргийн харцага цол олгох бол аймгийн наадамд зургаа давсан бөхөд ямар цол олгохыг хуульчилаагүй байна. Харин 2003 оны Үндэсний Их баяр наадмын тухай хуулийн 7 дугаар зүйлийн 7.4-д “...зургаа давсан бөхөд аймгийн харцага, долоо давсан бөхөд аймгийн заан, найм давсан бөхөд аймгийн арслан цол олгоно...” гэж заасан байжээ.[footnoteRef:9] Өөрөөр хэлбэл, 2003 оны Үндэсний Их баяр наадмын тухай хуульд аймгийн наадамд зургаа давсан бөхөд аймгийн харцага цол олгох зохицуулалт байсан бол 2022 оны ҮИБНтХ-д энэ зохицуулалтыг орхигдуулсан байна.  [9:  Үндэсний Их баяр наадмын тухай хууль, Уб, 2003, https://legalinfo.mn/mn/detail?lawId=17 ] 

Иймд, 2022 оны Үндэсний Их баяр наамдын тухай хуулийн 9 дүгээр зүйлийн 9.5-д “зургаа давсан бөхөд аймгийн харцага бол” гэдэг өөрчлөлтийг оруулж буй нь тус хуулийн харилцан уялдааг сайжруулсан чухал өөрчлөлт болжээ.
Түүнчлэн,  Үндэсний Их баяр наадмын тухай хуулийн хэрэгжилтийн үр дагаварт хийсэн үнэлгээнд “Хууль тогтоомжийн тухай хуулиар Захиргааны хэмжээний актад гомдол, маргааныг урьдчилан шийдвэрлэх ажиллагааны зарчим, хугацаа, оролцогчдын эрх, үүрэгтэй холбоотой зохицуулалтыг оруулж болохгүй байхаар хуульчилсан. Харин Засгийн газрын 2022 оны 257 дугаар тогтоолын 2 дугаар хавсралтаар “Үндэсний их баяр наадмын үндэсний бөхийн барилдааны дүрэм”-ийн гомдол, маргааныг урьдчилан шийдвэрлэх ажиллагааны зарчим, хугацаа, оролцогчдын эрх, үүрэгтэй холбоотой зохицуулалтыг заасан тул үүнийг Үндэсний Их баяр наамдын тухай хуульд оруулах замаар тус хуулийг Хууль тогтоомжийн тухай хуульд нийцүүлэх шаардлагатай” гэж дүгнэсэн.[footnoteRef:10] Иймд энэхүү өөрчлөлтийг хуулийн төсөлд оруулах зөвлөж байна.  [10:  Үндэсний Их баяр наадмын тухай хуулийн хэрэгжилтийн үр дагаварт хийсэн үнэлгээ, Уб, 2026, 25 дахь тал ] 

[bookmark: _Toc226357154]3.3.2.Үндэсний Их баяр наадмын тухай хуулийг дагаж мөрдөх журмын тухай хуульд нэмэлт, өөрчлөлт оруулах хуулийн төслийн харилцан уялдаа 
[bookmark: _Toc226357175]Хүснэгт 10. Харилцан уялдаа шалгуур үзүүлэлтийн хүрээнд үнэлсэн зүйл, хэсэг, заалт 
	Үнэлэх зүйл, хэсэг заалт
Үндэсний Их баяр наадмын тухай хуулийг дагаж мөрдөх, журмын тухай хуульд нэмэлт, оруулах хуулийн төсөл
	“1 дүгээр зүйл.Ардын хувьсгалын 100 жил, Залуучуудын байгууллага үүсэж хөгжсөний 100 жил, Монголын Үндэний бөхийн холбоо байгуулагдсаны 30 жил, Монгол бөхийг Дэлхийн дээд амжилт Гиннесийн номд бүртгүүлсэний 10 жилийн ойд зориулан 2021 онд зохион байгуулсан хүчит бөхийн барилдаанд 5, 6, 7, 8, 9 давж амжилт үзүүлсэн бөхчүүдэд Үндэсний их баяр наадмын тухай хуулийн 9.3 дахь хэсэгт цолыг Монголын Үндэсний бөхийн холбооны саналыг үндэслэн Үндэсний их баярын наадмын хороо Монгол Улсын Ерөнхийлөгчид уламжлан шийдвэрлүүлнэ.
“2 дугаар зүйл.2003 оны 6 дугаар сарын 13-ны өдөр баталсан Үндэсний баяр наадмын тухай, 2022 оны 6 дугаар сарын 28-ны өдөр баталсан Үндэсний баяр наадмын тухай хууль /шинэчилсэн найруулга/ батлагдаж хүчин төгөлдөр үйлчилэхээс өмнөх 1987 онд зохион байгуулагдсан Монголын бүх ард түмний спартакиад, 1995 оны Монгол Улсын Засгийн газрын шийдвэрээр зохион байгуулсан “Өндөр Гэгээн Занабазарын 360 жилийн ойн баяр наадам, 1989 он, түүнээс хойших улсын баяр наадамд үзүүрлэж, шөвгөрсөн болон Ардын хувьсгалын тэгш ойн баяр наадамд шөвгөрч тухайн үеийн дүрэм, уламжлал, жишгийн дагуу цол олгогдох амжилт үзүүлсэн боловч цол нь олгогдоогүй бөхчүүдийн өөрийн, эсхүл гэр бүлийн гишүүний хүсэлтийн дагуу цолыг нөхөж олгох асуудлыг Монголын Үндэсний бөхийн холбооны саналыг үндэслэн Үндэсний их баярын наадмын хороо Монгол Улсын Ерөнхийлөгчид уламжлан нэг удаа шийдвэрлүүлнэ. 



Түүхчлэн үзвэл, 1924 оноос наадам явуулах журмыг баталж “БНМАУ-ын дотор олон нийтийн хэв журмаар гүйцэтгэн наадах эрийн гурван зүйлийн тухай дүрэм” дотор Монгол үндэсний бөхийн дүрмийг гаргасан нь түүнийг спортын бие даасан төрөл болохынх нь хувьд дүрэмжүүлэх эхлэлийг тавьсан нь орчин үеийн спортын жишигт нийцсэн үйл явдал болжээ.[footnoteRef:11] [11:  Бөх сонин. УБ., 1993. №2.] 

Энэүү дүрэм нь бичгээр хадгалагдан үлдсэн орчин үеийн Монгол бөхийн анхны дүрэм юм. Улмаар 1934, 1938, 1961, 1969, 1981, 1982, 1984, 1985, 1988 онуудад бөхийн барилдааны дүрэм, барилдах журам, цол олгох дүрэм, журмуудыг удаа дараалан гаргаж Монгол үндэсний бөхийн барилдааныг улам бүр боловсронгуй болгоход ихээхэн түлхэц үзүүлсэн юм.[footnoteRef:12] [12:  Б.Буяндэлгэр. Монгол бөхийн барилдааны хөгжлийн түүхэн тойм. Монгол үндэсний бөхийн хөгжил (XX-XXI зуун). https://bit.ly/36ZoOk5. 4 дэх тал.] 

2001 оноос даваа болгоныг цолтой болгох Монгол бөхийн цолны тогтолцоог шинэчлэх асуудлыг Монголын Үндэсний бөхийн холбоо /МҮБХ/-ноос санаачлан, цэцдийн зөвлөлийн хурлаар хэлэлцүүлж шийдвэрлүүлж байсан. Улмаар бүх ард түмний, үндэсний их баяр наадмыг тэмдэглэх үйл ажиллагааг уламжлал дээр тулгуурлан зохицуулж байсныг өөрчлөн анх удаа хуульчлан тогтоох, наадмын олон талт харилцааны эрх зүйн орчныг бүрдүүлж, 2003 оны 6 дугаар сарын 19-ний өдөр батлагдсан Үндэсний их баяр наадмын тухай хуулийг баталсан.[footnoteRef:13] Ийнхүү цол олгох харилцааг хуульчилсантай холбогдуулан 2004 оны Үндэсний Их баяр наадмын тухай хуулийг дагаж мөрдөх журмын тухай хуулийн 2 дугаар зүйлд “Yндэсний их баяр наадмын тухай хуульд заасан улс, аймаг, сумын цолыг нэхэн олгохгүй” гэж заасан.[footnoteRef:14]  [13:  Б.Төрболд, Н.Оюун-Эрдэнэ, Үндэсний Их баяр наадмын тухай хуулийн хэрэгжилтийн үр дагаварт хийсэн үнэлгээ, 9-16 дахь талыг үзнэ үү. ]  [14:  Үндэсний Их баяр наадмын тухай хуулийг дагаж мөрдөх журмын тухай хууль, Уб, 2004, https://legalinfo.mn/mn/detail?lawId=16 ] 

Уг зохицуулалтаас үүдэж 2004 оноос цолны болзол хангасан бөхчүүдийг эрх зүйн байдал дордсон буюу цол авж чадаагүй. Үүнтэй  холбогдуулан Монголын Үндэсний бөхийн холбоонд 2026 оны 3 дугаар сарын 26-ны өдрийн байдлаар 17 санал, хүсэлт иржээ.
[bookmark: _Toc226357176]Хүснэгт 11.Монголын Үндэсний бөхйин холбоонд нэр бүхий бөхчүүд, тэдгээрийн ар гэрээс улсын цолны талаар ирүүлсэн санал, хүсэлтүүд
	№
	Бөхийн овог нэр, цол
	Үндсэн харьяалал
	Цолны санал
	Тайлбар 

	1
	Сономын Эрхэмбаяр начин 
	Говь-Алтай Тонхил сум 
	Улсын заан 
	Начин цолтой 1987 онд МБАТСпартикиадад 33 барилдаж 29 давж IV байр эзэлсэн, 30 даваатай II байр эзэлсэн Р.Давааням начинд Улсын заан, 31 давж I байр эзэлсэн Ганбаатар арслан мөн 29 давж III байр эзэлсэн дархан аварга Д.Цэрэнтогтох нарт 7, 8 давсан бөхийн чимэг өгсөн.  Мөн 1988, 1989 оны Улсын аварга шалгаруулах (МБАТС биш) барилдаанд 27 давсан улсын начин Ө.Тулгаа, О.Балжинням нарт Улсын заан цол олгожээ.

	2
	Пунцагийн Сүхбат гарди
	Баянхонгор Баян-Овоо сум 
	Улсын арслан 
	АХ-ын 70 жилийн ойгоор 8 давж үзүүрлэсэн. АХ-ын 40, 50, 60 жилийн тэгш ой бүхий наадамд 512 бөх барилдахад амжилт гаргасан бөхчүүдэд 1 цол ахиулж өгч байсан уламжлал байсан байна.

	3
	Одвогийн Балжинням аварга
	Увс Наранбулаг сум
	Улсын даян аварга
	АХ-ын 70 жилийн ойгоор 9 давж түрүүлсэн. АХ-ын 40, 50, 60 жилийн тэгш ой бүхий наадамд 512 бөх барилдахад амжилт гаргасан бөхчүүдэд 1 цол ахиулж өгч байсан уламжлал байсан байна. Улсын аварга С.Цэрэн АХ-ын 50 жилд үзүүрлэн Даян аварга, мөн Даян аварга Д.Цэрэнтогтох АХ-ын  60 жилийн ойн баяр наадамд үзүүрлэн Дархан аварга цол хүртсэн. 
Мөн 1989 онд заан цолтой 8 давж үзүүрлэхэд Улсын арслан цолны үнэмлэх гардуулж өгөөд маргааш нь хураан авсан.  

	4
	Ширнэнгийн Батхуяг начин 
	Өвөрхангай Хужирт сум
	Улсын заан
	МУ-ын ЗГ-ын тогтоолоор 1995 оны 7-р сард зохион байгуулагдсан  Өндөр Гэгээн Занабазарын 360 жилийн ойн баяр наадамд 7 давж шөвгөрөхөд Улсын заан цол олгосон боловч 1995 оны 9-р сард цолыг хүчингүй болгосон. Өмнө нь 1990 онд  ЗГ-ын тогтоолоор МНТ-ны 750 жилийн ойн баяр наадамд 768 бөх барилдахад шөвгрөсөн бөхчүүдэд улсын цол олгожээ. 

	5
	Чрйжамцын Баттуяа аймгийн арслан
	Өвөрхангай Баянгол сум
	Улсын начин
	МУ-ын ЗГ-ын тогтоолоор 1995 оны 7-р сард зохион байгуулагдсан  Өндөр Гэгээн Занабазарын 360 жилийн ойн баяр наадамд 5 давж шөвгөрөхөд Улсын начин цол олгосон боловч 1995 оны 9-р сард цолыг хүчингүй болгосон. Өмнө нь 1990 онд  ЗГ-ын тогтоолоор МНТ-ны 750 жилийн ойн баяр наадамд 768 бөх барилдахад шөвгрөсөн бөхчүүдэд улсын цол олгожээ. 

	6
	Баянмөнхийн Гантогтох гарди 
	Увс Хяргас сум
	Улсын арслан 
	Улсын баяр наадамд 3 удаа найм даван үзүүрлэсэн. 1995 онд Улсын заан Д.Мөнх-Эрдэнийг 3 удаа үзүүрлэхэд МҮБХ-ны Цэцдийн зөвлөлийн шийдвэрээр Улсын арслан цол олгож байсан. Ах-ын жилүүдэд  улсын заан цолтой нэр бүхий 18 бөхөд заан цолоо батлах, амжилт ахиулан үзүүрлэх,  мөн хоёр удаа үзүүрлэхэд болон тэгш ойн жил 7 давахад Улсын арслан цол олгож байсан байна.  

	7.
	Долгорсүрэнгийн Сумьяабазар Улсын аварга
	Өвөрхангай Хужирт сум
	Улсын Даян аварга
	Улсын баяр наадамд 4 удаа найм даван үзүүрлэсэн, мөн  нэг удаа 10 давж түрүүлсэн. Өмнө Даян аварга цолтой бөхчүүдийн амжилттай адил амжилтыг  гаргасан. 

	8. 
	Баярхүүгийн Бат-Өлзий заан 

	Ховд Зэрэг сум 
	Улсын арслан
	2021 онд зохион байгуулагдсан 512 бөхийн барилдаанд 9 даван түрүүлсэн. 

	9
	Эрдэнэбилэгийн Ууганбаяр
харцага 
	Төв Баянчандмань сум
	Улсын гарди
	2021 онд зохион байгуулагдсан 512 бөхийн барилдаанд 8 даван үзүүрлэсэн.

	10
	Чинчулууны Батчулуун начин 
	Өвөрхангай Галт
	Улсын заан
	2021 онд зохион байгуулагдсан 512 бөхийн барилдаанд 7 давсан.

	11
	Төрбатын Довчинсэмбээ начин 
	Баян-Өндөр
	Улсын заан 
	2021 онд зохион байгуулагдсан 512 бөхийн барилдаанд 7 давсан.

	12
	Эрдэнэбилэгийн Энх-Амгалан начин 
	Булганы Могод сум 
	Улсын харцага
	2021 онд зохион байгуулагдсан 512 бөхийн барилдаанд 6 давсан.

	13
	Нямпүрэвийн Батсайхан  аймгийн арслан 
	Ховд Мянгад сум 
	Улсын харцага
	2021 онд зохион байгуулагдсан 512 бөхийн барилдаанд 6 давсан.

	14
	Цэвээнпүрэвийн Адъяа  аймгийн арслан
	Ховд Мөст сум
	Улсын харцага
	2021 онд зохион байгуулагдсан 512 бөхийн барилдаанд 6 давсан.

	15
	Баатарын Уртнасан аймгийн заан 
	Ховд Үенч  сум
	Улсын харцага
	2021 онд зохион байгуулагдсан 512 бөхийн барилдаанд 6 давсан.

	16
	Энхтөрийн Мөнхбаатар  аймгийн арслан
	Говьсүмбэр Сүмбэр  сум
	Улсын начин 
	2021 онд зохион байгуулагдсан 512 бөхийн барилдаанд 5 давсан.

	17
	Батжаргалын Хадбаатар аймгийн арслан
	Хэнтийн Баянхутаг сум
	Улсын начин
	2021 онд зохион байгуулагдсан 512 бөхийн барилдаанд 5 давсан.


Монголын Үндэсний бөхийн холбоонд ирүүлсэн 17 хүсэлтийн 10 хүсэлт нь 2021 онд зохион байгуулагдсан 512 бөхийн барилдаантай холбоотой бол үлдсэн 7 хүсэлт нь үүнээс өмнөх хүсэлтүүд байна. Энэ нь Үндэсний Их баяр наамдын төрөл болох үндэсний бөхийн барилдааныг зохион байгуулах эрх зүйн орчны тогтворгүй байдлын улмаас бөхчүүдэд ялгавартай хандаж байсныг харуулж байна. Үүнийг шийдвэрлэх нэг талаас Үндэсний Их баяр наадмын тухай хуулийн хэрэгжилтээс үүссэн хийдлийг шийдвэрлэх, нөгөө талаас авч чадаагүй бөхчүүдийг эерэг нөлөө үзүүлэхээр байна. 


[bookmark: _Toc226357155]ДӨРӨВ. ҮР ДҮНГ ҮНЭЛЖ, ЗӨВЛӨМЖ ӨГСӨН БАЙДАЛ
	Тус судалгаагаар Засгийн газрын 2016 оны 59 дүгээр тогтоолын 3 дугаар хавсралтаар баталсан “Хуулийн төслийн үр нөлөөг үнэлэх аргачлал дагуу “Үндэсний их баяр наадмын тухай хууль болон түүнийг дагаж мөрдөх журмын тухай хуульд нэмэлт өөрчлөлт оруулах хууль”-ийн төслийнүр нөлөөг үнэллээ. Ийнхүү үнэлэхдээ Үндэсний их баяр наадмын тухай хууль болон түүнийг дагаж мөрдөх журмын тухай хуульд нэмэлт өөрчлөлт оруулах хуулийн төслийн зохицуулалт, агуулга нь зорилгодоо хүрэх, хэрэгжих боломжтой, зохистойгоор тодорхойлогдсон эсэхэд дүн шинжилгээ хийн дараах дүгнэлт, зөвлөмжийг дэвшүүлж байна.
1. Зорилгод хүрэх байдал шалгуур үзүүлэлтийн хүрээнд:
· Харин энэ удаагийн Үндэсний Их баяр наадмын тухай хуульд нэмэлт, өөрчлөлт оруулах тухай хуулийн төсөл болон түүнийг дагаж мөрдөх журмын тухай хуульд нэмэлт, өөрчлөлт оруулах хуулиар төслөөр Нэгдүгээрт, 10 жил тутам 1024 бөх барилдах зохицуулалтыг өөрчлөх, Хоёрдугаарт, аймгийн наадамд зургаа давсан бөхөд “аймгийн харцага” цол өгөх зохицуулалтыг хуульчлах, Гуравдугаарт, аймгийн наадамд 256 бөх, тэгш ойн жил 512 бөх сумын наадамд 128 бөх барилдах эрх зүйн орчныг бүрдүүлэхийг зорьсон.
· 10 жил тутам 1024 бөх барилдах зохицуулалтыг өөрчлөх нь Монгол Улсын Үндсэн хуулийн оршил хэсэг болон  Долдугаар зүйлийн 1 дэх хэсэг, Гучдугаар зүйлийн 1 дэх хэсэг, Гучин гуравдугаар зүйлийн 1 дэх хэсгийн 7 дахь заалттай тус тус заасантай нийцэж байна. 
· Мөн 2022 оны Үндэсний Их баяр наадмын тухай хуулийн 9 дүгээр зүйлийн 9.5-д “зургаа давсан бөхөд аймгийн харцага бол” гэдэг өөрчлөлтийг оруулж байгаа нь одоогийн үүсээд буй эрх зүйн хийдлийг арилгаж Үндэсний Их баяр наадмын тухай хуулийн зорилтод “хуулийн цол, чимэг олгох” гэж заасантай нийцэж байна. 
· Түүнчлэн, үндэсний бөхөөр сонирхон хичээлэж буй залуучуудыг аймгийн болон сумын наадамд барилдуулах, түүнийг дагасан авлиги, ашиг сонирхол, жалга довны талцалыг арилгах нь үүднээс аймгийн наадамд 256 бөх, тэгш ойн жил 512 бөх сумын наадамд 128 бөх барилдах эрх зүйн орчныг бүрдүүлэхээр хуулийн төсөлд оруулсан. Энэ нь Монгол Улсын Үндсэн хуулийн оршил хэсэг болон , Долдугаар зүйлийн 1 дэх хэсэг, Үндэсний Их баяр наадмын тухай хуулийн зорилтод “улс орон даяар тэмдэглэн өнгөрүүлэх” гэж заасантай нийцэж байна. 
2.Практикт хэрэгжих байдал шалгуур үзүүлэлтийн хүрээнд:
· Үндэсний баяр наадмын тухай хуульд оруулах нэмэлт, өөрчлөлт оруулах тухай хуулйин төслийг практикт хэрэгжүүлэх боломжтой бөгөөд одоогийн нэмэлт, өөрчлөлтийг практик хэрэгжүүлэхэд хялбар болгох үүднээс Үндэсний их баяр наадамд 1024 бөх барилдах хугацааг 5 жил байдлаар өөрчлөх саналыг гаргаж байна. Ингэснээр Ерөнхийлөгч 2026, 2036, 2046 зэрэг онуудын Их Монгол Улс байгуулагдсан тэгш ойн жилүүдээр Ерөнхийлөгч зарлиг гаргах шаардлага үүсэхгүй. Мөн 1024 бөх барилдсан жил улсын арслан цолноос бага цолтой бөх нэг түрүүлээд аварга болох, арслан цолтон үзүүрлээд аварга цолтон болох зохицуулалтыг өөрчлөх саналыг дэвшүүлж байна.  Энэ нь үндэсний бөхийн дээд цолны үнэ, цэнийг хадгалах ач холбогдолтой.	
3.Харилцан уялдаа шалгуур үзүүлэлтийн хүрээнд:
· 2022 оны Үндэсний Их баяр наамдын тухай хуулийн 9 дүгээр зүйлийн 9.5-д “зургаа давсан бөхөд аймгийн харцага бол” гэдэг өөрчлөлтийг оруулж буй нь тус хуулийн харилцан уялдааг сайжруулсан чухал өөрчлөлт болжээ.
· Түүнчлэн,  Үндэсний Их баяр наадмын тухай хуулийн хэрэгжилтийн үр дагаварт хийсэн үнэлгээнд “Хууль тогтоомжийн тухай хуулиар Захиргааны хэмжээний актад гомдол, маргааныг урьдчилан шийдвэрлэх ажиллагааны зарчим, хугацаа, оролцогчдын эрх, үүрэгтэй холбоотой зохицуулалтыг оруулж болохгүй байхаар хуульчилсан. Харин Засгийн газрын 2022 оны 257 дугаар тогтоолын 2 дугаар хавсралтаар “Үндэсний их баяр наадмын үндэсний бөхийн барилдааны дүрэм”-ийн гомдол, маргааныг урьдчилан шийдвэрлэх ажиллагааны зарчим, хугацаа, оролцогчдын эрх, үүрэгтэй холбоотой зохицуулалтыг заасан тул үүнийг Үндэсний Их баяр наамдын тухай хуульд оруулах замаар тус хуулийг Хууль тогтоомжийн тухай хуульд нийцүүлэх шаардлагатай” гэж дүгнэсэн. Иймд энэхүү өөрчлөлтийг Үндэсний Их баяр наадмын тухай хуульд нэмэлт, өөрчлөлт оруулах тухай хуулийн төсөлд оруулах зөвлөж байна. 
· Үндэсний Их баяр наамдын төрөл болох үндэсний бөхийн барилдааныг зохион байгуулах эрх зүйн орчны тогтворгүй байдлын улмаас бөхчүүдэд ялгавартай хандах тохиодолд цөөнгүй давтагдсан байна. Үүний улмаас бөхчүүдийн хувьд цол авах болзлоо хангасан хэдий ч цолоо аваагүй тохиолдол гарсан. Үүнийг Үндэсний Их баяр наадмын тухай хуулийг дагаж мөрдөх журмын тухай хуулийн 2 дугаар зүйл “цол нэхэн” олгохгүй гэдэг байдлаар хатуу зохицуулж ирсэн нь  тус хуулийн харилцан уялдаанд сөргөөр нөлөөлж ирсэн. 2026 оны байдлаар бөхийн цол нэхэн авахтай холбоотой 17 хүсэлтийг иржээ. Иймд, Үндэсний Их баяр наадмын тухай хуулийг дагаж мөрдөх журмын тухай хуульд оруулж буй нэмэлт, өөрчлөлт нь Үндэсний Их баяр наадмын тухай хуулийн хэрэгжилтээс үүссэн хийдлийг шийдвэрлэх замаар харилцан уялдааг сайжруулах ач холбогдолтой өөрчлөлт байна.
· Энэхүү өөрчлөлтийг оруулахдаа мэргэжлийн байгууллага болон Монгол Үндэсний бөхийн холбоо болон, мэргэжлийн судлаачдыг саналыг авах замаар оролцоог хангах нь зүйтэй байна. 

